
Романс 

 

Тӗл пултӑм эп сана пӗр ӑшӑ, ҫутӑ кун, 

Хӗвел йӑпатнӑ чух тӑп-тӑрӑ шыв питне. 

Куҫ килчӗ хуралса, кӑрт сикрӗ кайӑк-чун 

Эс лӑпкӑн тинкерсе пӑхсассӑн ман ҫине. 

 

Эп сисрӗм: чӗрере тем вӑрттӑн чӗрӗлет. 

Хаваслӑх-ши унта е канӑҫсӑрлӑх ҫеҫ? 

Анчах та сан ҫине пӑхас, пӑхас килет, 

Анчах та сан ҫинчен куҫа илес килмест. 

 

Таҫти тинӗссенче кӗрленӗ хум сасси 

Сан сассупа пӗрле вӑранчӗ ҫӗнӗрен. 

Кала: пулни-и эс, е чӑн та – пуласси? 

Сывпуллашу-и эс, е шанмалла чӗрен? 

 

Ҫук, ним те ан кала... Ҫав вырӑнтах тӗнче. 

Тӗлпулӑва кӑна ҫӗр хут, пин хут мухтав. 

Ан пултӑр ҫеҫ суя куҫу йӑлкӑшнинче, 

Туту пӗҫертнинче ан пултӑр ҫеҫ ултав. 

